Аса Мейірімді, Ерекше Рахымды Аллаһтың атымен!
Шағбан айындағы ораза туралы
Барлық мақтау бүкіл әлемдердің Раббысы Аллаһқа!  Пайғамбарымызға, оның отбасына және сахабаларына Аллаһтың игілігі мен сәлемі болсын!

Айшаның (оған Аллаһ разы болсын) былай деп айтқаны жеткізіледі: «Пайғамбар (оған Аллаһ игілігі мен сәлемі болсын) бірде-бір айда шағбан айындағыдай көп ораза ұстамайтын. Әрі ол шағбан айының аз бөлігінен басқа барлық күндерінде ораза тұтатын». Әл-Бухари 1970, Муслим 1156.

Усама ибн Зайд (оған Аллаһ разы болсын) бірде Пайғамбарға (оған Аллаһ игілігі мен сәлемі болсын): «Уа, Аллаһтың елшісі, мен сіздің басқа айдаларда да шағбан айындағыдай ораза ұстайтыныңызды көрмеппін», - дегенде, Пайғамбар (оған Аллаһ игілігі мен сәлемі болсын): «Адамдар Ражаб айы мен Рамазан айының ортасындағы ай жайында ұмытып жатады. Бұл айда амалдар әлемдердің Раббысына көтеріледі, және мен амалдарымның ораза ұстаушы күйімде көтерілуін қалаймын», - деп жауап берген екен. Ән-Нәсаи 2357, шейх әл-Әлбани хадисті хасан (жақсы) деді.

Дегенмен, оразаны шағбан айының бірінші жартысында ұстау керек, өйткені бұған Сүннет нұсқайды. Әбу Хурайрадан (оған Аллаһ разы болсын) жеткен хабарда Пайғамбар (оған Аллаһ игілігі мен сәлемі болсын): «Шағбан айының бірінші жартысы өткен соң ораза тұтпаңдар», - деген. Әбу Дауд 2337, әт-Тирмизи 738, Ибн Мәжаһ 1651. Әбу ‘Иса әт-Тирмизи, имам Ибн Хиббан, әт-Тахауи, Әбу ‘Ауана, хафиз Ибн ‘Абдул-Барр, имам Ибн Хәжар әл-Хайтами және шейх әл-Әлбани хадистің сахихтыңын растаған.

Алайда, егер адам әрдайым, мысалы, дүйсенбі және бейсенбі күндері, немесе әр айдың үш күнінде ораза ұстайтын болса, онда шағбан айының екінші жартысында да ораза тұту қайтарылмайды, өйткені Пайғамбар (оған Аллаһ игілігі мен сәлемі болсын): «Сендерден ешкім Рамазан айына бір немесе екі күн қалғанда ораза ұстамасын! Тек егер бұл адамның әрдайым ұстайтын оразасы болмаса ғана. Бұндай жағдайда сол күндерде де ораза тұта берсін». Әл-Бухари 1914, Муслим 1082.

Әрі осылайша Пайғамбардың (оған Аллаһ игілігі мен сәлемі болсын) өнегесіне ілесіп, біз де бүкіл шағбан айы бойы ораза ұстамаймыз. Айшадан (оған Аллаһ разы болсын) оның былай деп айтқаны жеткізіледі: «Мен Пайғамбардың (оған Аллаһ игілігі мен сәлемі болсын), Рамазан айын санамағанда, толық бір ай бойы ораза ұстағанын ешқашан көрген емеспін». Әл-Бухари 1969, Муслим 2/810.

Я, Раббымыз Аллаһ, бізге Рамазан айына дейін өмір сүріп, Сенің ұлы сауаптарың мен кешіріміңе қол жекізуімізді нәсіп ет!

Сөзіміздің соңында барлық мақтау бүкіл әлемдердің Раббысы Аллаһқа, ал Аллаһтың игілігі мен сәлемі пайғамбарымыз Мухаммадқа болсын!

